
	ՀՀ արդարադատության նախարարություն
(01/27.0.01/22916-2020, 12.10.2020)
	1. Նախագծով ներդրվող 35.1-րդ հոդվածի 2-րդ մասի համաձայն ռեեստրը ներառելու է բանկի հաճախորդ ֆիզիկական և իրավաբանական անձանց բանկային հաշվի համարը, բանկային հաշվի բացման և փակման, բանկային պահատուփի տրամադրման և օգտագործման դադարեցման ամսաթվերը, հաճախորդի և հաճախորդի կողմից լիազորված անձի նույնականացման տվյալները, ինչպես նաև բանկի վերաբերյալ տեղեկությունները: Հաճախորդի և հաճախորդի կողմից լիազորված անձի նույնականացման տվյալների ներառման համատեքստում առաջարկում ենք քննարկման առարկա դարձնել նաև հաճախորդի իրական շահառուի նույնականացման տվյալների ներառման հարցի նպատակահարմարությունը: 
	Չի ընդունվել
Իրական շահառուի վերաբերյալ տեղեկությունների ներառման նպատակահարմարության հարցը նախագծի մշակման սկզբնական փուլերից սկսած մշտապես քննարկվել է: Այդուհանդերձ, հաշվի առնելով իրական շահառուների բացահայտման մասով ներկայում կատարվող լայնածավալ օրենսդրական փոփոխությունները, որոնք նախատեսվում է իրականացնել «Իրավաբանական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» ՀՀ օրենքում, «Փողերի լվացման և ահաբեկչության ֆինանսավորման դեմ պայքարի մասին» ՀՀ օրենքում, ինչպես նաև հարակից այլ օրենքներում, բանկային հաշիվների ռեեստրի (այսուհետ՝ Ռեեստր) ներդրման սկզբնական փուլում նպատակահարմար չենք համարում իրական շահառուի վերաբերյալ տեղեկությունների ներառումը: 

	
	2. Նախագծով ներդրվող 35.1-րդ հոդվածի 3-րդ մասի համաձայն Բանկային հաշիվների կենտրոնացված ռեեստրում ներառման ենթակա նույնականացման տվյալների և բանկի վերաբերյալ տեղեկությունների ցանկը սահմանվում են Կենտրոնական բանկի խորհրդի որոշմամբ: Անձնական տվյալներ մշակելու հիմնական սկզբունքների, մասնավորապես, համաչափության և օրինականության սկզբունքների համատեքստում՝ առաջարկում ենք ռեեստրում ներառվող տեղեկատվության ամբողջական շրջանակը հստակ ամրագրել օրենքով:
	Ընդունվել է 
ՀՀ արդարադատության նախարարության Անձնական տվյալների պաշտպանության գործակալության հետ կայացած քննարկման արդյունքում Նախագծով առաջարկվող հոդվածի 3-րդ մասում հստակեցվել է նույնականացման տվյալներ արտահայտությունը։ Մասնավորապես, «նույնականացման տվյալ» արտահայտության փոխարեն նշվել է «նույնականացման՝ պետական իրավասու մարմնի կողմից տրված փաստաթղթի տվյալ» արտահայտությունը։


	Կոռուպցիայի կանխարգելման հանձնաժողով
(01/09.1/378-2020 12.10.2020)
	Դիտողություններ և առաջարկություններ առկա չեն: 
	

	Հայաստանի բանկերի միություն
(ՀԲՄ 00-0172
28.09.2020)

	1. Նախագծի հիմնավորմամբ որպես դրա ընդունման անհրաժեշտություն սահմանվում է կոռուպցիայի դեմ պայքարի գործիքակազմի արդյունավետության բարձրացումը, ինչի մասին հստակ նշված չէ Նախագծի 35.1 հոդվածի 1-ին մասում, որտեղ սահմանվում է նպատակը: Մյուս կողմից, «Բանկային գաղտնիքի մասին» ՀՀ օրենքի 13.4 հոդվածի ուժով Կոռուպցիայի կանխարգելման հանձնաժողովն արդեն իսկ կարող է բանկերից հարցումներ կատարել և ստանալ վարկային և բանկային գաղտնիք կազմող տեղեկատվություն, որոնց տրամադրումը չի համարվում բանկի կողմից բանկային գաղտնիքի հրապարակում: Այսինքն` վերոնշյալ նպատակով բանկերն ու կոռուպցիայի կանխարգելման հանձնաժողովն արդեն իսկ համագործակցում են, որի համար փաստացի սահմանված է պարզեցված ընթացակարգ` առանց դատարանի համապատասխան թույլտվության:
	Պարզաբանում
Ինչպես նշված է Նախագծում և դրա հիմնավորման մեջ, Ռեեստրի ստեղծումը չի փոխելու բանկային գաղտնիք կազմող տեղեկություններին հասանելիության որևէ ընթացակարգ: Սակայն արդյունավետության տեսանկյունից այն ապահովելու է բանկերին առավել թիրախային հարցումների իրականացումը: Մասնավորապես, եթե նախկինում Կոռուպցիայի կանխարգելման հանձնաժողովը որևէ պաշտոնատար անձի վերաբերյալ տեղեկություն ստանալու համար պետք է հարցում կատարեր 17 բանկի, Ռեեստրի ստեղծումից հետո հարցումը կատարվելու է միայն այն բանկերին, որտեղ տվյալ անձը ունի հաշիվ կամ պահատուփ: Հետևաբար, օրենսդրորեն այս կամ այն պետական մարմնի բանկային գաղտնիք ստանալու իրավասություն ունենալը կապված չէ Ռեեստրի ստեղծման նպատակների հետ: 
Ինչ վերաբերում է Հիմնավորմամբ նշված կոռուպցիայի դեմ պայքարի գործիքակազմի արդյունավետության բարձրացմանը, անհրաժեշտ է նշել, որ այն բխում և արտացոլում է Հակակոռուպցիոն ռազմավարության նպատակները, իսկ Նախագծում ձևակերպված բարելավել ներպատական իրավասու մարմինների հետ համագործակցության արդյունավետությունը արտահայտությունը նպատակ ունի առավել ընդգրկուն մեկնաբանություն տալ կոռուպցիայի դեմ պայքարի գործիքակազմի արդյունավետության բարձրացմանը:

	
	2. Հիմնավորման մեջ սահմանվում է, որ «բանկային հաշիվների կենտրոնացված ռեեստրից տեղեկությունների ստացման իրավասություն ունեցող մարմինների շրջանակը նույնն է, ինչ բանկային գաղտնիք կազմող տեղեկությունների ստացման իրավասություն ունեցող մարմինների ցանկը»: Հատկանշական է, որ Նախագծի 35.1 հոդվածի 1-ին մասում ընդհանրական ձևով օգտագործվում է «ներպետական իրավասու մարմիններ» հասկացությունը, ինչից հստակ պարզ չէ` արդյոք միայն «Բանկային գաղտնիքի մասին» ՀՀ օրենքով սահմանված կարգով տեղեկատվություն ստանալու իրավունք ունեցող մարմինների մասին է խոսքը, թե այլ մարմինները նույնպես կարող են ստանալ ռեեստրում վարվող տեղեկատվությունը: Առաջարկում ենք հոդվածում հստակ սահմանել, որ դրույթը կիրառվում է բացառապես «Բանկային գաղտնիքի մասին» ՀՀ օրենքում սահմանված իրավասու մարմինների և բանկային գաղտնիք կազմող տեղեկատվության տրամադրման հիմքերի շրջանակներում: 
	Ընդունելի է մասամբ
Ռեեստրը ներառելու է բանկային գաղտնիք կազմող տեղեկություններ: Այդպիսի տեղեկությունների ստացման իրավասություն ունեցող ներպետական մարմինների շրջանակը, բանկային գաղտնիք կազմող տեղեկությունների ստացման ընթացակարգը, համաձայն Բանկային գաղտնիքի մասին ՀՀ օրենքի 9-րդ հոդվածի, կարգավորվում է այդ օրենքով: 
Միևնույն ժամանակ, տարընկալումներից խուսափելու նպատակով Նախագծով առաջարկվող հոդվածի 1-ին մասում ներպետական իրավասու մարմին արտահայտությունից առաջ ավեկացվել է Բանկային գաղտնիքի մասին ՀՀ օրենքով սահմանված կարգով արտահայտությունը:  

	
	3. Որպես Նախագծի նպատակ նշվում է ներպետական իրավասու մարմինների հետ համագործակցության արդյունավետության բարձրացումը: Արդյո՞ք սա նշանակում է, որ բոլոր այն դեպքերում, երբ իրավասու մարմինները դիմեն ՀՀ կենտրոնական բանկ` անհրաժեշտ տեղեկատվություն ստանալու նպատակով, դա համարվելու է իրավասու մարմնի և ՀՀ կենտրոնական բանկի միջև համագործակցություն: Կարծում ենք կա անհրաժեշտություն սահմանվելու այն հիմքերը, որոնց առկայության պարագայում միայն իրավասու մարմինն իրավունք կունենա դիմել ՀՀ կենտրոնական բանկ: 
	Պարզաբանում
Տե՛ս 2-րդ առաջարկի առնչությամբ մեկնաբանությունը: 

	
	4. «Բանկային գաղտնիքի մասին» ՀՀ օրենքով սահմանվում է, որ բանկային գաղտնիք կազմող տեղեկատվության տրամադրումը համապատասխան մարմիններին (օրինակ` հարկային մարմնին) տեղի է ունենում միայն դատարանի որոշման կամ օրինական ուժի մեջ մտած վճռի կամ դատավճռի հիման վրա: Հոդված 35.1-ի 3-րդ մասի համաձայն` «... տեղեկությունների տրամադրման ընթացակարգը սահմանվում են Կենտրոնական բանկի խորհրդի որոշմամբ»: Արդյո՞ք ՀՀ կենտրոնական բանկի խորհրդի կողմից կարող է սահմանվել այնպիսի ընթացակարգ, որի համաձայն` իրավասու մարմիններն իրավունք կունենան առանց դատարան դիմելու և համապատասխան որոշման, վճռի կամ դատավճռի դիմել ՀՀ կենտրոնական բանկ և ստանալ իրենց անհրաժեշտ տեղեկատվությունը: Ենթադրվում է, որ ՀՀ կենտրոնական բանկի խորհրդի կողմից ընդունված ընթացակարգը չպետք է հակասի «Բանկային գաղտնիքի մասին» ՀՀ օրենքին, ինչի դեպքում ստացվում է, որ անիմաստ է դառնում այդ հարցով ՀՀ կենտրոնական բանկին դիմելը, քանի որ նույն տեղեկատվությունը կարող են տրամադրել նաև բանկերը` «Բանկային գաղտնիքի մասին» ՀՀ օրենքով սահմանված կարգով: Արդյունքում ավելի շատ ռեսուրս է օգտագործվելու ՀՀ կենտրոնական բանկի կողմից ՀՀ բանկերին արդեն իսկ վերապահված լիազորությունների իրականացման նպատակով: 
	Պարզաբանում
Տե՛ս 2-րդ առաջարկի առնչությամբ մեկնաբանությունը: Ռեեստրը ստեղծումը նվազեցնելու է բանկերին ուղղվող հարցումների քանակը, և ապահովելու է իրավասու մարմինների կողմից բացառապես թիրախային բանկերին (այսինքն նրանց, որտեղ անձը ունի բանկային հաշիվ կամ պահատուփ) հարցումների կատարումը: Ինչ վերաբերում է ԿԲ խորհրդի կողմից սահմանվող ընթացակարգին, այն նպատակ ունի մանրամասնել բանկերի կողմից հաշվետվությունների ներկայացման ժամկետները, կարգը, հաշվետվական ձևը և այլն: 

	
	5. Անհրաժեշտ է հստակեցնել, թե արդյոք ռեեստրի մեջ ընդգրկվելու են մինչև 01.01.2021թ․ փակված հաշիվները, և եթե այո, ապա նախընտրելի է ներառել նախորդ 5 տարիների ընթացքում փակված հաշիվները միայն՝ տրամադրելով ողջամիտ ժամկետներ նոր ռեեստր դրանց ոչ առաջնային տեղափոխման համար։ 
	Պարզաբանում
Ռեեստրում ընդգրկվելու են նախորդ 5 տարիների ընթացքում փակված հաշիվները: Հարցը կարգավորվելու է Նախագծի 1-ին հոդվածի 3-րդ մասով սահմանված ԿԲ խորհրդի որոշման շրջանակներում՝ նախատեսելով տեղեկությունների տրամադրման ողջամիտ ժամկետներ: 

	
	6. Լիազորված անձանց մասին տեղեկատվության տրամադրումը խնդրահարույց է, քանի որ լիազորված անձը չի հանդիսանում բանկի հաճախորդ և նրա տվյալների տրամադրման հարցը ենթակա է կանոնակարգման «Անձնական տվյալների պաշտպանության մասին» ՀՀ օրենքի շրջանակում։ Առաջարկում ենք բացառել այդ արտահայտությունը կամ համապատասխան փոփոխություն կատարել նաև «Անձնական տվյալների պաշտպանության մասին» ՀՀ օրենքում, այլապես տվյալներ տրամադրողներս կխախտենք այդ օրենքի պահանջները։ Լիազորված անձանց մասին տեղեկատվության տրամադրումը առաջացնելու է նաև ինչպես տեղեկատվական տեխնոլոգիաների ու ընթացակարգային փոփոխությունների անհրաժեշտություն, որոնց իրականացման համար բանկերին հարկավոր է լինելու հավելյալ ժամանակ։
	Չի ընդունվել
Անձնական տվյալների պաշտպանության մասին ՀՀ օրենքի 2-րդ հոդվածի 1-ին մասի 2-րդ կետի համաձայն անձնական տվյալների մշակումը` անկախ իրականացման ձևից և եղանակից (այդ թվում` ավտոմատացված, տեխնիկական ցանկացած միջոցներ կիրառելու կամ առանց դրանց) ցանկացած գործողություն կամ գործողությունների խումբ է, որը կապված է անձնական տվյալները (...) փոխանցելու (...) հետ: Նախագծի կանոնակարգման շրջանակներում բանկը հանդես է գալու որպես անձնական տվյալ՝ լիազորված անձի վերաբերյալ տեղեկություն փոխանցող: Այս տեսանկյունից նույն օրենքի 9-րդ հոդվածի 5-րդ մասը սահմանում է, որ առանց տվյալների սուբյեկտի համաձայնության անձնական տվյալներ կարող են մշակվել, եթե տվյալներ մշակելն ուղղակիորեն նախատեսված է օրենքով: Հետևաբար` առաջարկվող կարգավորման շրջանակներում բանկը լիազորված անձի վերաբերյալ տեղեկությունները օրենքով սահմանված կարգով փոխանցելու է ԿԲ-ին՝ Ռեեստրում ներառելու նպատակով: 
Միևնույն ժամանակ, անհասկանալի է, թե ինչ տեխնիկածրագրային խնդիրների և դրանց լուծման համար անհրաժեշտ ինչ ժամկետների մասին է խոսքը այն պարագայում, երբ մի շարք դեպքերում, օրինակ՝ փողերի լվացման և ահաբեկչության ֆինանսավորման դեմ պայքարի կարգավորումների շրջանակներում, բանկերը ներկայացնում են լիազորված անձի վերաբերյալ տեղեկություններ: 

	
	7. Նախագծի ընդունման դեպքում, Նախագծում նշված տեղեկատվության ամբողջական տրամադրումն ապահովելու համար անհրաժեշտ ենք համարում ռեեստրի թարմացման հաճախականության, ձևաչափի, միջոցների և այլ անհրաժեշտ տեղեկատվության տեղեկացում խելամիտ ժամկետներում, որը հնարավություն կտա ժամանակին գնահատել և իրագործել հնարավոր համակարգային փոփոխությունները:
	Պարզաբանում
Հարցը կարգավորվելու է Նախագծի 1-ին հոդվածի 3-րդ մասով սահմանված ԿԲ խորհրդի որոշման շրջանակներում:

	
	8. Նախագծով առաջարկվող լրացման առավելությունն այն է, որ կկրճատվեն ՀՀ բանկերի կողմից ստացվող հարցումների քանակը: Սակայն, հաշվի առնելով, որ բանկերում արդեն իսկ ներդրված են այդ տեղեկատվությունը համապատասխան մարմիններին արդյունավետ տրամադրելու բիզնես գործընթացներ, հարց է առաջանում, թե արդյո՞ք պրակտիկայում հարցումները կնվազեն։ Մյուս կողմից կարծում ենք, որ դրա փոխարեն կունենանք «Բանկային գաղտնիքի մասին» ՀՀ օրենքի մի շարք դրույթների խախտումներ (ներառյալ, բայց չսահմանափակվելով օրենքի 9-րդ հոդվածով, որի համաձայն` «Կենտրոնական բանկը իրավունք չունի պետական մարմիններին, պաշտոնատար անձանց ու քաղաքացիներին կամ որևէ այլ անձի տրամադրել բանկերի վերահսկողության կապակցությամբ բանկերի հաճախորդների վերաբերյալ իրեն հայտնի դարձած բանկային գաղտնիք կազմող տեղեկությունները»), իրավասու մարմինների կողմից իրենց վերապահված իրավունքների չարաշահումներ, հաճախորդների կողմից բանկային համակարգի հանդեպ անվստահություն և բանկային գաղտնիքի ինստիտուտի արժեզրկում:
	Պարզաբանում
Տե՛ս 1-ին առաջարկի մեկնաբանությունը: Ըստ էության, Ռեեստրը ստեղծումը նվազեցնելու է բանկերին ուղղվող հարցումների քանակը, և ապահովելու է իրավասու մարմինների կողմից բացառապես թիրախային բանկերին հարցումների կատարումը: Բովանդակային առումով բանկային գաղտնիք կազմող տեղեկությունները, օրինակ՝ հաշվի շարժ և այլն, շարունակելու են տրամադրվելու ներկայումս կիրառվող  ընթացակարգերով: 

	ՀՀ էկոնոմիկայի նախարարություն
(01/15473-2020, 19.11.2020)
	1. Հիմնավորման մեջ նշված է, որ ռեեստրում ներառվող տեղեկությունները բանկային գաղտնիք կազմող տեղեկություններ են, դրանք ստացվելու են նման տեղեկությունների ստացման համար օրենսդրությամբ արդեն իսկ սահմանված կարգով: Գտնում ենք, որ վերոշարադրյալը հարկավոր է հստակորեն ընդգծել Նախագծում, քանի որ ներկայիս խմբագրությամբ նման բովանդակություն սահմանված չէ: Բացի այդ «Բանկային գաղտնիքի մասին» ՀՀ օրենքի 4-րդ հոդվածի 1-ին մասը, որով սահմանվում է բանկային գաղտնիք համարվող տեղեկատվությունը, չի ներառում Նախագծով նախատեսված բանկային պահատուփի տրամադրման և օգտագործման վերաբերյալ տեղեկատվությունը, հաճախորդի և հաճախորդի կողմից լիազորված անձի նույնականացման տվյալները, ինչպես նաև բանկի վերաբերյալ տեղեկությունները:
	Ընդունելի է մասամբ
 Բանկային գաղտնիքի մասին ՀՀ օրենքի 4-րդ հոդվածի 1-ին մասի համաձայն՝ բանկային գաղտնիք է համարվում ցանկացած տեղեկություն, որը բանկին հայտնի է դարձել հաճախորդին սպասարկելու կապակցությամբ, այդ թվում նաև բանկային պահատուփի տրամադրման և օգտագործման վերաբերյալ տվյալները, հաճախորդի և հաճախորդի կողմից լիազորված անձի նույնականացման տվյալները: 
Անդրադառնալով բանկի վերաբերյալ տեղեկություններին, հարկ է նշել, որ դրանք ներառելու են բանկի անվանումը և լիցենզիայի համարը, որոնք հանրամատչելի տեղեկություններ են և բանկային գաղտնիք չեն հանդիսանում: Այս մասով Հիմնավորման մեջ կատարվել է համապատասխան փոփոխություն:
Ինչ վերաբերում է Նախագծով սահմանված տեղեկությունները ձեռք բերելու կարգին, ապա տարընկալումներից խուսափելու նպատակով Նախագծով առաջարկվող հոդվածի 1-ին մասում ներպետական իրավասու մարմին արտահայտությունից հետո լրացվել է Բանկային գաղտնիքի մասին ՀՀ օրենքով սահմանված կարգով արտահայտությունը: 

	
	2. Հիմնավորմամբ նշված է, որ օրենսդրությամբ արդեն իսկ սահմաված կարգով և պայմաններով տեղեկությունների ձեռքբերման ընթացակարգերը վերաբերելի մասով ենթակա են վերանայման՝ ռեեստրում ներառվող տեղեկությունների ստացումը սահմանելով որպես ռեեստրից դրանց ստացման միակ հնարավոր տարբերակ: Այս կապակցությամբ գտնում ենք, որ քանի որ «Բանկային գաղտնիքի մասին» ՀՀ օրենքով բանկային գաղտնիք համարվող տեղեկատվության շրջանակն ավելի լայն է, քան Նախագծով սահմանվող ռեեստրում ներառվելու համար առաջարկվող տեղեկատվությունը, ինչը կարող է բերել տարընթերցման, անհրաժեշտ է համապատասխան փոփոխություններ կատարել նաև վերոնշյալ օրենքում:
	Պարզաբանում
Կարծում ենք տարընթերցում առկա չէ, քանի որ հիմնավորմամբ հստակ նշված է, օրենսդրությունը կվերանայվի վերաբերելի մասով, այսինքն՝ վերանայման է ենթակա այն տեղեկությունների ձեռքբերման կարգը, որոնք ներառվելու են Ռեեստրում: 
Ռեեստրում ներառվող տեղեկությունների ստացումը պետք է իրականացվի բացառապես Ռեեստրիn հարցում կատարելու միջոցով, հետևաբար օրենսդրությամբ արդեն իսկ սահմանված կարգով և պայմաններով տեղեկությունների ձեռքբերման ընթացակարգերը վերաբերելի մասով ենթակա են վերանայման: Նման կարգավորում ներկայում սահմանված է ՀՀ կենտրոնական բանկի և Կոռուպցիայի կանխարգելման հանձնաժողովի միջև՝ համատեղ իրավական ակտով:

	
	3. Նախագծով նախատեսված է, որ բանկային հաշիվների կենտրոնացված ռեեստրի վարման կարգը, ներառման ենթակա նույնականացման տվյալների և բանկի վերաբերյալ տեղեկությունների ցանկը, տեղեկությունների տրամադրման ընթացակարգը սահմանվում են Կենտրոնական բանկի խորհրդի որոշմամբ: Սկզբունքորեն չառարկելով նշված դրույթին` գտնում ենք, որ բանկային գաղտնիք կազմող տեղեկությունների տրամադրման ընդհանուր սկզբունքները պետք է սահմանված լինեն օրենքով:
	Պարզաբանում
Բանկային գաղտնիք կազմող տեղեկությունների տրամադրման ընդհանուր սկզբունքները արդեն իսկ կարգավորված են օրենքով, մասնավորապես, Բանկային գաղտնիքի մասին ՀՀ օրենքի 9-րդ հոդվածով: Ինչ վերաբերում է ԿԲ խորհրդի որոշմանը, ապա այն կարգավորելու է բանկերի կողմից ԿԲ-ին հաշվետվությունների ներկայացման կարգը, ժամկետները, սահմանելու է համապատասխան հաշվետվական ձևեր, նույնականացման տվյալների ցանկը (օրինակ՝ անձնագրի սերիա, համար, տրման ամսաթիվ, ծննդյան ամսաթիվ, նույնականացման քարտի համար և այլն): 

	ՀՀ ֆինանսների նախարարություն
(01/11-4/16976-2020, 16.11.2020)
	Դիտողություններ և առաջարկություններ առկա չեն: 
	


	ՀՀ կառավարության աշխատակազմի իրավաբանական վարչություն (02/16.2/52391-2020, 29.12.2020) 

	Նախագծի 1-ին հոդվածի 3-րդ մասի համաձայն՝ բանկային հաշիվների կենտրոնացված ռեեստրի վարման կարգը, տեղեկությունների տրամադրման ընթացակարգը սահմանվում են Կենտրոնական բանկի խորհրդի որոշմամբ։ Մինչդեռ Սահմանադրությամբ երաշխավորված անձի մասնավոր կյանքի անձեռնմխելիության իրավունքը կարող է սահմանափակվել միայն օրենքով։ Այսպես, «Բանկային գաղտնիքի մասին» օրենքի համաձայն՝ բանկային գաղտնիք կազմող տեղեկությունները տրամադրվում են միայն օրենքով նախատեսված կարգով, օրենքով նախատեսված մարմիններին՝ պարզեցված կամ բարդ ընթացկարգով։ Վերջինիս դեպքում՝ նաև դատարանի որոշմամբ։ Հետևաբար, բանկային գաղտնիք կազմող տեղեկությունների տրամադրման ընթացակարգը, համաձայն Սահմանադրության, գտնվում է օրենքի կարգավորման դաշտում շ՝ ելնելով այդ հարաբերությունների կարևորություններից, քանի որ դրանք վերաբերում են անձի անձնական տվյալների և մարդու Սահմանադրությամբ ամրագրված մասնավոր կյանքի անձեռնմխելիությանը։
	Ընդունվել է 
Նախագծով և ՀՀ կենտրոնական բանկի խորհրդի որոշմամբ չեն փոփոխվելու իրավասու մարմիններին բանկային գաղտնիք կազմող տեղեկությունների տրամադրման կարգը և պայմանները։ Բանկային գաղտնիք կազմող տեղեկությունները շարունակվելու են տրամադրվել «Բանկային գաղտնիքի մասին» օրենքի hամաձայն։  Ինչ վերաբերում է 1-ին  հոդվածի 3-րդ մասով նշված «տեղեկությունների տրամադրման ընթացակարգ» արտահայտությանը, հարկ է նշել ,որ դա վերաբերում է ընթացակարգային հարցերի կարգավորմանը, օրինակ սահմանելով բանկերի կողմից բանկային հաշիվների կենտրոնացված ռեեստր (այսուհետ՝ Ռեեստր) ներկայացվող հաշվետվության ձև, դրա տրամադրման  կարգը և ժամկետները։ 
Միևնույն ժամանակ, տարըկալումներից խուսափելու համար,  վերը նշված արտահայտությունը հստակեցվել է՝ սահմանելով հետևյալ կերպ. «տեղեկությունների (այդ թվում՝ հաշվետվությունների) տրամադրման ձը և ժամկետները»։
Միաժամանակ համանման ձևակերպում առկա է նաև «Կոռուպցիայի կանխարգելման հանձնաժողովի մասին» ՀՀ օրենքի 25-րդ հոդվածի 2.1-րդ մասում, որով ևս Կենտրոնական բանկի կողից բանկային գաղտնիք կազմող տեղեկությունների փոխանցման կարգի սահմանումը իրականացվում է ենթաօրենսդրական կարգավորման դաշտում՝ ներառելով  բացառապես ընթացակարգային հարցերի կարգավորումներ։

	
	Նախագծի հիմնավորման մեջ առկա են հակասություննե, մասնավորապես՝ սկզբում նշվում է, որ Ռեեստրում ներառվող հաճախորդի և լիազորված անձի վերաբերյալ տեղեկությունները բանկային գաղտնիք կազմող տեղեկություններ են, դրանք ստացվելու են նման տեղեկությունների ստացման համար օրենսդրությամբ արդեն իսկ սահմանված կարգով, իսկ հիմնավորման վերջում նշված է ռեեստրում ներառվող տեղեկությունների ստացումը պետք է իրականացվի բաբացառապես ռեեստրին հարցում կատարելու միջոցով, հետևաբար օրենսդրությամբ արդեն իսկ սահմանված կարգով և պայմաններով տեղեկությունների ձեռքբերման ընթացակարգերը վերաբերելի մասով ենթակա են վերանայման։
	Պարզաբանում 
Նշված ձևակերպումը վերաբերում է ՀՀ կենտրոնական բանկի և ՀՀ կոռուպցիայի կանխարգելման հանձնաժողովի համատեղ իրավական ակտով նախատեսված բանկային գաղտնիք կազմող տեղեկությունների փոխանակման ընթացակարգին: Օրենքի նախագծի ընդունումից հետո նախատեսվում է համապատասխան փոփոխություններ կատարել նաև այդ իրավական ակտում՝ բացառելով Կենտրոնական բանկի կողմից բանկերին հարցումների կատարումը Ռեստրում արդեն իսկ հասանելի տեղեկությունների ստացման նպատակով։

	
	Նախագծի է-ին հոդվածի 1-ին մասում՝ որպես ռեեստրի վարման նպատակներ, նշվում են «Կենտրոնական բանկի մասին» օրենքով սահմանված նպատակների և գործառույթների իրականացումը, ինչպես նաև «Բանկային գաղտնիքի մասին» օրենքով սահմանված կարգով ներպետական իրավասու մարմինների հետ համագործակցության արդյունավետության բարձրացումը։ Նշված նպատակներով բանկային հաշիվների կենտրոնացված ռեեստր ստեղծելը ծանրակշիռ հիմնավորման կարիք ունի։
	Պարզաբանում
Ինչպես նշված է հիմնավորման մեջ, բանկային հաշիվների կենտրոնացված ռեեստրի ստեղծումը նախատեսված է ՀՀ կառավարության 2019-2021 թթ․ հակակոռուպցիոն ռազմավարությամբ (այսուհետ՝ Ռազմավարություն)։ Կարծում ենք այս Ռազմավարությամբ միջոցառման նախատեսված լինելը վկայում է դրա՝  կոռուպցիայի դեմ պայքարի արդյունավետությունը բարձրացնելու նպատակով ստեղծվելու մասին։ Միաժամանակ, Կենտրոնական բանկի կողմից կոռուպցիայի դեմ պայքարի նպատակը կարող է իրացվել Ռեեստրի վարմամբ այն նպատակով, որպեսզի ապահովվի ներպետական իրավասու մարմիններին բանկային գաղտնիք կազմող տեղեկությունների տրամադրման օպերատիվությունը՝ նպաստելով համագործակցության արդյունավետության բարձրացմանը։ 
Հաշվի առնելով վերոգրյալը՝ Նախագծով նպատակների նման կերպ ձևակերպումը մի կողմից բխում է ՀՀ կենտրոնական բանկի էությունից, իսկ մյուս կողմից՝ արտացոլում  միջազգային պրակտիկայում նմանատիպ ռեեստրների ստեղծման, Ռազմավարությամբ վերջինիս նախատեսման անհրաժեշտությունը։  

	
	Հարկ է նկատի ունենալ, որ ՀՀ կառավարության 2019 թվականի հոկտեմբերի 3-ի 1332-Ն որոշմամբ հաստատված 2-րդ հավելվածի 37-րդ կետի համաձայն՝ բանկային հաշիվների կենտրոնացված ռեեստրի ստեղծման և գործարկման ժամկետ է սահմանված 2020 թվականի 2-րդ կիսամյակը։
	Պարզաբանում
ՀՀ կենտրոնական բանկը հիմք ընդունելով Ռազամավարությամբ սահմանված ժամկետներում միջոցառման իրականացման կարևորությունը սույն թվականի սեպտեմբեր 16-ին սկսել է Նախագծի պաշտոնական շրջանառումը շահագրգիռ պետական մարմինների միջև, իսկ նոյեմբերի 2-ին ուղարկել է ՀՀ կառավարության աշխատակազմ՝ սահմանված կարգով ընթացք տալու նպատակով։ Ինչ վերաբերում է Ռեեստրի տեխնիկածրագրային ապահովմանը, ապա այն արդեն իսկ վերջնական փուլում է և Նախագծի ընդունումից հետո պատրաստ է կիրարկման։

	ՀՀ կառավարության աշխատակազմի ֆինանսատնտեսական վարչություն 
(21.01.2021թ. № 02/16.2/524-2021 գրություն)

	1. Օրենքի նախագծի 1-ին հոդվածով գործող  օրենքում լրացվող 35.1-րդ հոդվածի  1-ին մասը ունի հետևյալ խմբագրությունը.
«Կենտրոնական բանկը սույն օրենքով սահմանված իր նպատակների և գործառույթների իրականացման, այդ թվում՝ «Բանկային գաղտնիքի մասին» ՀՀ օրենքով սահմանված կարգով ներպետական իրավասու մարմինների հետ համագործակցության արդյունավետության բարձրացման նպատակով վարում է բանկային հաշիվների կենտրոնացված ռեեստր, որին պարտադիր մասնակցում են Հայաստանի Հանրապետության տարածքում գործող բոլոր առևտրային բանկերը»:
Անհրաժեշտ ենք համարում նշել, որ «Հայաստանի Հանրապետության Կենտրոնական բանկի մասին օրենքի 4-րդ և 5-րդ հոդվածներով սահմանված են Կենտրոնական բանկի հիմնական և այլ  նպատակներն ու գործառույթները, որոնց մեջ բանկային գաղտնիքի մասին որևէ կետ կամ նշում չկա: 
Ուստի գտնում ենք, որ անհրաժեշտ է լրացվող 35.1-րդ հոդվածի 1-ին մասից հանել   «այդ թվում՝ «Բանկային գաղտնիքի մասին» ՀՀ օրենքով սահմանված կարգով ներպետական իրավասու մարմինների հետ համագործակցության արդյունավետության բարձրացման» բառերը կամ «այդ թվում» բառերը փոխարինել  «ինչպես նաև» բառերով:
	Ընդունելի է
Նախագիծը խմբագրվել է՝ համաձայն ներկայացված առաջարկի: 

	
	2. Օրենքի նախագծի 1-ին հոդվածով գործող  օրենքում լրացվող 35.1-րդ հոդվածի  3-րդ մասը ունի հետևյալ խմբագրությունը.
«Բանկային հաշիվների կենտրոնացված ռեեստրի վարման կարգը, ներառման ենթակա նույնականացման՝ պետական իրավասու մարմնի կողմից տրված փաստաթղթի տվյալների և բանկի վերաբերյալ տեղեկությունների ցանկը, տեղեկությունների (այդ թվում՝ հաշվետվությունների) տրամադրման ձևը և ժամկետները սահմանվում են Կենտրոնական բանկի խորհրդի որոշմամբ»:
Պարզ չէ, թե ինչ  տեղեկությունների (այդ թվում՝ հաշվետվությունների) տրամադրման ձև և ժամկետներ պետք է սահմանվի Կենտրոնական բանկի խորհրդի որոշմամբ:
Գտնում ենք, որ անհրաժեշտ է օրենքի նախագծում կոնկրետ և սպառիչ թվարկել այն տեղեկությունները, որոնց տրամադրման ձևը և ժամկետները պետք է սահմանվի Կենտրոնական բանկի խորհրդի որոշմամբ:
	Ընդունելի է
Նախագծի 3-րդ մասով սահմանված տեղեկությունների տրամադրման ձևը և ժամկետները վերաբերում են նույն հոդվածի 2-րդ մասով սահմանված՝ Ռեեստրում ներառման ենթակա տեղեկություններին, մասնավորապես՝  նույնականացման: Այդուհանդերձ, հաշվի առնելով առաջարկությամբ բարձրացված մտահոգությունը տեղեկությունների բառից առաջ ավելացվել է ինչպես նաև սույն հոդվածի 2-րդ մասով նախատեսված բառը: 

	
	3. Օրենքի նախագծի ամփոփաթերթում նշված է, որ «Ռեեստրում ընդգրկվելու են նախորդ 5 տարիների ընթացքում փակված հաշիվները: Հարցը կարգավորվելու է Նախագծի 1-ին հոդվածի 3-րդ մասով սահմանված ԿԲ խորհրդի որոշման շրջանակներում՝ նախատեսելով տեղեկությունների տրամադրման ողջամիտ ժամկետներ»: 
Գտնում ենք, որ ռեեստրում ընդգրկելու նախորդ 5 տարիների ընթացքում փակված հաշիվների վերաբերյալ դրույթը անհարժեշտ ամրագրել սույն օրենքի նախագծում, որի դեպքում միայն կենտրոնական բանկը իրավունք կունենա այն ներառելու   Կենտրոնական բանկի խորհրդի որոշման մեջ, այլապես Կենտրոնական բանկի խորհրդի որոշմամբ կկարգավարվի մի իրավահարաբերություն, որի կարգավորման լիազորությունները օրենքով վերապահված չեն Կենտրոնական բանկին:
	Ընդունելի է 
Նախագիծը լրամշակվել է՝ համաձայն ներկայացված առաջարկության: 

	
	4. Օրենքի նախագծի 2-րդ հոդվածով սահմանված է, որ «Սույն օրենքն ուժի մեջ է մտնում 2021 թվականի հունվարի 1-ից»: 
Քանի որ օրենքի նախագիծը վարչապետի աշխատակազմ է ներկայացվել 2021 թվականի հունվարի 1-ից հետո՝ սահմանված կարգով կառավարության նիստում քննարկելու համար, ուստի օրենքի նախագծի 2-րդ հոդվածով նախատեսված ժամկետը արդեն իսկ բաց է թողնված: Ուստի անհարժեշտ է օրենքի նախագծի 2-րդ հոդվածը վերախբագրել՝ սահմանելով ուժի մեջ է մտնելու նոր իրատեսական ժամկետ: 
	Ընդունելի է 
Նախագիծը լրամշակվել է՝ համաձայն ներկայացված առաջարկության:



